
Мақалада білім беру бағдарламасы бойынша мұнай-газ секторын дамыту  мақсатында мамандар дайындау үрдісі қарастырылған. Оны іске асырудың негізгі сатылары мен механизмдері ұсынылады. Жұмыс берушінің қоятын талаптары, талапкерлер контингентін қалыптастыру мақсатында, оқу мекемелерінде білім беру үрдісін ұйымдастыру және түлектерді жұмысқа орналастыру басты бағыттар болып табылады.

Ел экономикасының соңғы жылдардағы қарқынды даму үдерісінде Елбасының тікелей бастамасымен өмірге келген Қазақстанның үдемелі индустриялық-инновациялық даму бағдарламасының (ҮИИДБ) шешуші рөл атқарып отырғандығы анық. Президент Нұрсұлтан Назарбаевтың «Нұрлы Жол – болашаққа бастар жол» атты Қазақстан халқына арнаған Жолдауында «Экономиканы дамытуда жаңа сыртқы тәуекелдерді есепке ала отырып, бізге іскерлік белсенділік пен жұмыспен қамтуды ынталандыру үшін жаңа бастамалар қажет», деп атап көрсетті. Бұл экономиканың басты тұғыры болып отырған мұнай-газ секторына да қатысты, сонымен қатар, кәсіби білім  беру саласымен де ұштасып жатыр.
Жоғары білікті мамандарды сапалы дайындауды қамтамасыз ететін ҚазҰУ-нің химия және химиялық технология факультетінің мұнай химиясы бағытында мамандар даярлау халықаралық білім беру кеңістігінде бәсекеге қабілеттілікті арттыру бағытында табысты іске асырылуда. Білім беру бағдарламасы үздіксіз кәсіби білім беру: бакалавриат-магистратура-докторантура Рh(D) сатысы бойынша жүргізілгеніне де біраз уақыт өтті. Білім беру бағдарламалары бірін бірі толықтыратындай деңгейде қарапайымнан күрделіге қарай өсуді мақсат еткен. Қазақстан Республикасының  «Білім туралы» Заңына сәйкес білім берудегі негізгі сипаттамалар кешені (көлемі, мазмұны, жоспарланған нәтижелер) ұйымдастыру-педагогикалық  жағдайлар және оқу жоспары түрінде берілетін аттестациялау формасы, күнтізбелік оқу кестесі, жұмыс бағдарламасы бекітіледі де, оқу пәндерінің, курстарының, модульдерінің, басқа да компоненттерді, сонымен қатар, бағалау және әдістемелік материалдар бойынша жұмыс істеледі. 
Сабақтастырылған білім беру бағдарламасы білімге негізделген  ел экономикасының мұнай химиясы кластерін дамыту мақсатында жоспарлану керектігі уақыт күттірмейтін мәселе екенін алға тартып отыр. Жұмыс берушінің қоятын талаптары «Дәстүрлі индустриядағы» өндірісті әртараптандыру бағдарламасымен сәйкес келеді, себебі елбасының жолдауына байланысты іске асырылуы керек міндеттер қойылып отыр. Бұл:
- біріншіден, мұнай-газ секторына  қатысты 2014 жылы мұнай өңдеу зауыттарында өңделетін мұнай көлемінің өсімін 15 миллион тоннаға дейін  өндірілуін қамтамасыз ету (2008 жылмен салыстырғанда 122,1% көтеру) көзделіп отыр.  2016 жылдан бастап отандық мұнай өнімдерінің бағасын Еуро-4, Еуро-5 сапа стандарттарына дейін жеткізуді қамтамасыз ету қажеттілігі туралы жоспар қабылданды; 
-екіншіден, «Бейнеу-Бозой-Шымкент газ құбыры бойынша тасымалданатын газды қамтамасыз ету: 2013 жылы -2,5 млрд.текше метр болса, 2015 жылы оны - 6,0 млрд.текше метрге, 2016 жылы - 10,0 млрд.текше метрге дейін жеткізу көзделіп отыр;
-үшіншіден, 2013 жылдан бастап мұнайдан жасалатын жол битумын өндіруді жылына 200 мың тонна көлемінде қамтамасыз ету міндеті тұр;
-төртіншіден, ароматтық көмір қышқылдарын (бензол, п-ксилол) өндіруді қамтамасыз ету: 2014 жылы – жылына 188,7 мың тонна болса, 2015 жылы оны - 377,4 мың тонна, 2016 жылы – жылына 629,0 мың тоннаға дейін жеткізу көзделіп отыр [1].  
Осы қойылған міндетті межеге жету үшін болашақ мамандар дайындау кезек күттірмес шара екені сөзсіз. Осындай  міндеттерді іске асыруда, мұнай-газ секторында   мұнай өңдеу зауыттарының саны өзгермегенмен, технологияны жетілдіру арқылы осы міндеттерді іске асыру қажет. Өңделетін мұнай көлемінің өсімін өсіре отырып отандық мұнай өнімдерінің бағасын сапа стандарттарына жеткізу арқылы дағдарысқа қарсы тұра алатын дәрежеге жетуге болады. Газ құбыры бойынша тасымалданатын газбен қамтамасыз ету мақсатында да, мұнайдан жасалатын жол битумын өндіруді өсіру міндеттерін жүзеге асыратын болашақ мамандар университет қабырғасында сол технологияны үйреніп, өндіріске енгізуге дайын болу керек. Мұнайдан алынатын битум өндірудің қалдықсыз технологиясын жол құрылысында іске асыру және ауыр фракцияларды алуды арттыру мақсатында өндіріске енгізілетін жаңалықтарды игеруге мүмкіндік береді. Ароматты көмірсутектерді өндіруді болашақта 600 мың тоннадан асыру міндетін де, өндіріс пен білім беру мекемелері арасында байланыс орнатуға болатын жобалардың біріне айналдыруға болады.
Осы жағдайларды ескере отырып, мұнай-газ саласы бойынша  білім беру бағдарламасы кәсіпорын-тапсырыс берушінің талаптарына сәйкес жоспарлануы керек. Кадрларды дайындау жоғарғы оқу орнының міндеті болса, қайта дайындау кәсіпорын-мекеменің құзырында.
Білім беру бағдарламасы бойынша міндетті түрде:
І.
· мұнай – газ саласының кәсіпорындарына қажет кадрлардың мониторингі жасалады;
· қажет кадрларды анықтау мақсатында қажетті мамандардың тізімі бекітіледі;
· түлектердің кәсіби деңгейі мен кәсіпорын шарттарының сәйкестігі анықталады;
ІІ.
- жеке пәндер бойынша бағыт беру мен алғашқы ғылыми-зерттеу жұмыс тәжірибесі;
- талапкерлер контингентін анықтау мақсатында мектептердегі алғашқы кәсіби білімін анықтау;
ІІІ.
- кәсіби дайындық және қайта дайындауды Үкіметтік емес ұйымдар (НПО), арнайы өндірістік ұйымдар (СПО) және салалық өндірістік ұйымдар (ВПО) атқаруды міндеттеуге болады;
- кәсіпорындарда түлектерді орналастыруда аудит ұйымдастыру.
Білім беру мекемесінің негізгі білім беру бағдарламасы үдерісінің мақсатын, міндеттерін, жоспарланған нәтижелерін, мазмұны мен жалпы білім беру сатыларында, жоғары білім беру (әрбір бағыт - мамандық) және деңгей бойынша білім беру үдерісін ұйымдастыру және білім беру мекемесі сабақта және сабақтан тыс әрекеттер мемлекеттік санитарлық-эпидемиологиялық ережелер мен нормалар шарттарын сақтай отырып іске асырылуы тиіс шараға жатады.
Жоғары оқу орнының білім беру бағдарламасы білім беру стандарттарына сай жасалады және жыл сайын оны ғылым, мәдениет, экономика, техника, технология және әлеуметтік ортаның өзгерісіне сәйкес жаңартып отырулары керек.
Білім беру бағдарламасы бакалавриат-магистратура-докторантура Рh(D) сатысы бойынша танысу (оқу), өндірістік, диплом алды практика түрлері қарастырылған. Ал ғылыми – зерттеу  тәжірибесі академиялық ұтқырлық бағдарламалары бойынша іске асады. Бұл тәжірибе түрлерін іске асырғанда да қиындықтар туындайды. Кез келген кәсіпорын студенттерді өз өндіріс орнына уақытша болса да алуға құлық таныта бермейді. Сондықтан өндіріс орнында кафедра филиалын ашуды қамтамасыз ету, сонымен қатар, жұмыс берушілер ұсынатын элективті курстар жүргізу, жұмыс берушінің оқу процесіне араласып дәрістер оқуы, кафедраның профессор-оқытушы құрамынан өндіріс орнында жаңа технологияларды паш ететіндей дәрежеде дәрістер оқыса, өндіріс пен білім беру саласы жақындай түсер еді. Түлектердің тәжірибеден өтуін жоғары дәрежеде қамтамасыз ету әзірше тек кафедралардың күшімен шешіліп жатқан тірлік. Бірақ өндіріспен жоғарыда келтірілгендей байланыс қалыптасса, осы механизмді жоғары дәрежеде іске асыру жеңілдер еді.
Өндіріспен сабақтастырылған білім беру бағдарламасы бойынша игі істерді жүзеге асыруда кафедрада оң серпілістер бар. Оған кафедраларда жүргізіліп жатқан элективті пәндер (мұнай, газ және көмір технологияларының заманауи технологиясы, мұнай өңдеу үрдістерінің технологиясы, мұнай, газ және көмір өнімдері негізіндегі органикалық синтездер, мұнай химиясындағы өңдеулер т.б.) түрлері жатады. Бұл пәнедер өндіріске қойылып отырған міндеттермен астасып жатыр, демек теориялық тұрғыдан бүгінгі студент, магистрант ертеңгі өндірістегі кез келген қызметті атқарып кете алады деп сеніммен айта аламыз.
Мұнай-газ секторын дамыту  мақсатында мамандар дайындау үрдісін іске асырудың негізгі сатылары мен механизмдері білім беру бағдарламаларына сәйкес болған жағдайда ғана  түлектерді жұмысқа орналастыру жеңіл, әрі жоғары көрсеткіштермен іске асады.

Секция: Түлектің құзыреттілік  үлгісіндегі бизнеспен сабақтастырылған білім беру бағдарламалары;
